
Монгол Улсын Их Хурлын 2021 оны хаврын ээлжит 

чуулганы Нийгмийн бодлогын байнгын хорооны 

5 дугаар сарын 25-ны өдөр /Мягмар гараг/-ийн 
хуралдааны товч тэмдэглэл


Нийгмийн бодлогын байнгын хорооны дарга М.Оюунчимэг ирц, хэлэлцэх асуудлын дарааллыг танилцуулж, хуралдааныг даргалав.

Коронавируст халдвар /КОВИД-19/-ын цар тахлын нөхцөл байдалтай холбогдуулан Засгийн газраас Гамшгаас хамгаалах тухай хуулийн дагуу өндөржүүлсэн бэлэн байдлын зэрэгт шилжүүлсэн тул Монгол Улсын Их Хурлын чуулганы хуралдааны дэгийн тухай хуулийн 6 дугаар зүйлд зааснаар Байнгын хорооны хуралдааныг цахим хэлбэрт шилжүүлж, Нийгмийн бодлогын байнгын хорооны дарга М.Оюунчимэг, Улсын Их Хурлын гишүүн С.Чинзориг нар “Жанжин Д.Сүхбаатар” танхимаас, бусад гишүүд MyParliament программ болон цахим хуралдааны программыг ашиглан Байнгын хорооны хуралдаанд цахимаар оролцов.
Хуралдаанд ирвэл зохих 16 гишүүнээс 10 гишүүн цахим хуралдааны программын ирцэд бүртгүүлж, 62.5 хувийн ирцтэйгээр хуралдаан 12 цаг 42 минутад Төрийн ордны “Жанжин Д.Сүхбаатар” танхимд эхлэв.

Чөлөөтэй: Б.Баярсайхан, С.Одонтуяа, Ч.Ундрам, Ж.Чинбүрэн;

Эмнэлгийн чөлөөтэй: Ц.Мөнх-Оргил.
Нэг.Нийгмийн даатгалын тухай хуульд өөрчлөлт оруулах тухай хуулийн төсөл /Улсын Их Хурлын гишүүн Т.Энхтүвшин нарын 7 гишүүн 2021.05.04-ний өдөр өргөн мэдүүлсэн, эцсийн хэлэлцүүлэг/

Хэлэлцэж буй асуудалтай холбогдуулан Хөдөлмөр, нийгмийн хамгааллын сайд А.Ариунзаяа, Хөдөлмөр, нийгмийн хамгааллын яамны Бодлого, төлөвлөлтийн газрын дарга А.Хишигбаяр, Нийгмийн даатгалын ерөнхий газрын дарга Д.Зоригт, мөн газрын Бодлогын хэрэгжилт, судалгааны газрын дарга Ц.Ганцэцэг нар “Жанжин Д.Сүхбаатар” танхимаас, Сангийн яамны Төсвийн бодлого, төлөвлөлтийн газрын дарга Ж.Ганбат, мөн газрын Төсвийн зарлагын хэлтсийн дарга М.Санжаадорж нар цахимаар оролцов.


Хуралдаанд Улсын Их Хурлын Тамгын газрын Хууль, эрх зүйн газрын Зөвлөхүүдийн албаны зөвлөх М.Отгон, мөн газрын Байнгын хорооны асуудал хариуцсан хэлтсийн Нийгмийн бодлогын байнгын хороо хариуцсан ахлах зөвлөх Б.Цогзолбаяр нар байлцав.
Хуулийн төсөлтэй холбогдуулан Улсын Их Хурлын гишүүн Ц.Сандаг-Очирын тавьсан асуултад Хөдөлмөр, нийгмийн хамгааллын сайд А.Ариунзаяа  нар хариулж, тайлбар хийв.

Байнгын хорооноос гарах танилцуулгыг Улсын Их Хурлын гишүүн М.Оюунчимэг Улсын Их Хурлын чуулганы нэгдсэн хуралдаанд танилцуулахаар тогтов. 


Уг асуудлыг 12 цаг 56 минутад хэлэлцэж дуусав.

Хоёр.Нийгмийн даатгалын тухай хуулиудыг хэрэглэх журмын тухай хуульд өөрчлөлт оруулах тухай хуулийн төсөл /Улсын Их Хурлын гишүүн Т.Энхтүвшин нарын 5 гишүүн 2021.05.13-ны өдөр өргөн мэдүүлсэн, анхны хэлэлцүүлэг/

Хэлэлцэж буй асуудалтай холбогдуулан Хөдөлмөр, нийгмийн хамгааллын сайд А.Ариунзаяа, Хөдөлмөр, нийгмийн хамгааллын яамны Бодлого, төлөвлөлтийн газрын дарга А.Хишигбаяр, Нийгмийн даатгалын ерөнхий газрын дарга Д.Зоригт, мөн газрын Бодлогын хэрэгжилт, судалгааны газрын дарга Ц.Ганцэцэг нар “Жанжин Д.Сүхбаатар” танхимаас, Сангийн яамны Төсвийн бодлого, төлөвлөлтийн газрын дарга Ж.Ганбат, мөн газрын Төсвийн зарлагын хэлтсийн дарга М.Санжаадорж нар цахимаар оролцов.


Хуралдаанд Улсын Их Хурлын Тамгын газрын Хууль, эрх зүйн газрын Зөвлөхүүдийн албаны зөвлөх М.Отгон, мөн газрын Байнгын хорооны асуудал хариуцсан хэлтсийн Нийгмийн бодлогын байнгын хороо хариуцсан ахлах зөвлөх Б.Цогзолбаяр нар байлцав.

Монгол Улсын Их Хурлын чуулганы хуралдааны дэгийн тухай хуулийн 39 дүгээр зүйлийн 39.10-т заасны дагуу Нийгмийн даатгалын тухай хуулиудыг хэрэглэх журмын тухай хуульд өөрчлөлт оруулах тухай хуулийн төслийг зүйл бүрээр хэлэлцэв. 
Хуулийн төслийн 1 дүгээр зүйлтэй холбогдуулан Улсын Их Хурлын гишүүдээс асуулт, санал гараагүй болно.

Монгол Улсын Их Хурлын чуулганы хуралдааны дэгийн тухай хуулийн 7 дугаар зүйлийн 7.12-т заасны дагуу санал хураалтыг MyParliament программыг ашиглан цахим хэлбэрээр явуулав.

М.Оюунчимэг: Улсын Их Хурлын гишүүн П.Анужин, М.Оюунчимэг, С.Чинзориг нарын гаргасан, Төслийн 1 дүгээр зүйлийн “2021 оноос эхлэн тус бүр 9.5 хувьтай” гэсний дараа “2021 оны 01 дүгээр сарын 01-ний өдрөөс 7 дугаар сарын 01-ний өдрийг хүртэл тус бүр 9.5 хувь” гэж, мөн зүйлийн “2021 оноос эхлэн 12.5 хувиас” гэсний дараа “2021 оны 01 дүгээр сарын 01-ний өдрөөс 7 дугаар сарын 01-ний өдрийг хүртэл 12.5 хувиас” гэж тус тус нэмэх гэсэн саналыг дэмжье гэсэн санал хураалт явуулъя. 


Зөвшөөрсөн: 
  5

Татгалзсан:    
  5

Бүгд:


10
50.0 хувийн саналаар дэмжигдсэнгүй.

Улсын Их Хурлын гишүүн Ц.Сандаг-Очирын “дэмжсэн” санал техникийн саатлын улмаас “эсрэг” гарсан тул дээрх санал хураалтыг хүчингүй болгож, дахин санал хураалт явуулах горимын санал гаргав.

М.Оюунчимэг: Улсын Их Хурлын гишүүн Ц.Сандаг-Очирын гаргасан горимын саналыг дэмжье гэсэн санал хураалт явуулъя.

Зөвшөөрсөн:
  7

Татгалзсан:

  4

Бүгд:


11

63.6 хувийн саналаар горимын санал дэмжигдлээ.

  М.Оюунчимэг: Горимын санал дэмжигдсэн тул дээрх саналыг дэмжье гэсэн санал хураалтыг дахин явуулъя.

Зөвшөөрсөн:
  7

Татгалзсан:

  4

Бүгд:


11

63.6 хувийн саналаар дэмжигдлээ.

Улсын Их Хурлын гишүүн Б.Бейсений дэмжсэн санал техникийн саатлын улмаас эсрэг гарсан тул дэмжсэнээр тооцож, 72.7 хувийн саналаар дэмжигдлээ.

Хуулийн төслийн 2 дугаар зүйлтэй холбогдуулан Улсын Их Хурлын гишүүдээс асуулт, санал гараагүй болно.

Төслийн 1, 2 дугаар зүйлийг тус бүрээр хэлэлцэж дуусав. 


Байнгын хорооноос гарах санал, дүгнэлтийг Улсын Их Хурлын гишүүн Ц.Сандаг-Очир Улсын Их Хурлын чуулганы нэгдсэн хуралдаанд танилцуулахаар тогтов. 
Хуралдаан 30 минут үргэлжилж, 16 гишүүнээс 11 гишүүн хүрэлцэн ирж, 68.8 хувийн ирцтэйгээр 13 цаг 12 минутад өндөрлөв.

Тэмдэглэлтэй танилцсан:

НИЙГМИЙН БОДЛОГЫН БАЙНГЫН


ХОРООНЫ ДАРГА                                                             М.ОЮУНЧИМЭГ


Тэмдэглэл хөтөлсөн:

ХУРАЛДААНЫ ТЭМДЭГЛЭЛ

ХӨТЛӨХ АЛБАНЫ ШИНЖЭЭЧ


                   П.МЯДАГМАА

 
МОНГОЛ УЛСЫН ИХ ХУРЛЫН 2021 ОНЫ ХАВРЫН ЭЭЛЖИТ

ЧУУЛГАНЫ НИЙГМИЙН БОДЛОГЫН БАЙНГЫН ХОРООНЫ
          5 ДУГААР САРЫН 25-НЫ ӨДӨР /МЯГМАР ГАРАГ/-ИЙН

       ХУРАЛДААНЫ ДЭЛГЭРЭНГҮЙ ТЭМДЭГЛЭЛ

М.Оюунчимэг: Нийгмийн бодлогын байнгын хорооны гишүүдийн олонх хүрэлцэн ирж Байнгын хорооны ирц 63 хувьтай бүрдсэн тул Нийгмийн бодлогын байнгын хорооны 2021 оны 5 дугаар сарын 25-ны өдрийн хуралдааныг нээснийг мэдэгдье. 
Өнөөдрийн хуралдаанд гишүүд цахимаар болоод танхимаар оролцож байгаа. Улсын Их Хурлын чуулганы хуралдааны дэгийн тухай хуулийн дагуу хуралдаанд ирцдээ орсон гишүүдийг танилцуулъя. Танхимаар Оюунчимэг гишүүн, Чинзориг гишүүн оролцож байна. 

Цахимаар Сарангэрэл, Саранчимэг гишүүн, Туваан гишүүн, Жаргалмаа гишүүн, С.Ганбаатар гишүүн, Батлут гишүүн, Анужин гишүүн, Сандаг-Очир нарын гишүүд цахимаар орсон байна. Ингээд 63 хувьтай байна. Бусад гишүүд маань албан ёсны чөлөө авсан нэг гишүүн байгаа. Энэ бол Чинбүрэн гишүүн хөдөө орон нутагт ажиллаж байгаа. Бейсен гишүүн бас орон нутгийн томилолттой явж байгаа учраас чөлөө хүссэн байгаа. Баярсайхан гишүүн чөлөөтэй байгаа. Мөнх-Оргил гишүүн өвчтэй байгаа. Ингээд бусад нь бол ирсэн байгаа. Өнөөдрийн хуралдаанд гишүүдийнхээ ирцийг танилцууллаа. 

Хэлэлцэх асуудлыг танилцуулъя. 

Нийгмийн даатгалын тухай хуульд өөрчлөлт оруулах тухай хуулийн төсөл. Улсын Их Хурлын гишүүн Т.Энхтүвшин нарын 7 гишүүн 2021.05.04-ний өдөр өргөн мэдүүлсэн. Өнөөдөр эцсийн хэлэлцүүлэг хийхээр байгаа. 
Нийгмийн даатгалын тухай хуулиудыг хэрэглэх журмын тухай хуульд өөрчлөлт оруулах тухай хуулийн төсөл. Улсын Их Хурлын гишүүн Т.Энхтүвшин нарын 5 гишүүн 2021.05.14-ний өдөр өргөн мэдүүлсэн. Өнөөдөр анхны хэлэлцүүлгийг хийхээр байгаа. Ерөнхийдөө энэ хоёр хуулийн төслүүдээ нэгдсэн маягаар хэлэлцүүлээд эцсийн хэлэлцүүлэгт нь оруулах ийм бодол байгаа. 

Энэ хоёроос гадна өөр хэлэлцэх асуудлаар саналтай гишүүд байвал саналаа хэлье. Алга байна. 

Улсын Их Хурлын гишүүн Т.Энхтүвшин нарын 7 гишүүнээс 2021 оны 5 дугаар сарын 4-ний өдөр Улсын Их Хуралд өргөн мэдүүлсэн Нийгмийн даатгалын тухай хуульд өөрчлөлт оруулах тухай хуулийн төслийн эцсийн хэлэлцүүлгийг хийнэ. 

Хуулийн төслийн анхны хэлэлцүүлгийг 2021 оны 5 дугаар сарын 20-ны өдрийн нэгдсэн чуулганаар хэлэлцэж, Байнгын хороонд эцсийн хэлэлцүүлэгт бэлтгүүлэхээр шилжүүлсэн байгаа. Эцсийн хэлэлцүүлгийн материалыг Байнгын хорооны гишүүдэд цахимаар хүргүүлсэн. Хуулийн төсөл дээр эх барьсан зөвлөхийн техникийн засвар орж гэж. 
Эцсийн хэлэлцүүлэгтэй холбогдуулан асуулт асуух гишүүд нэрсээ өгнө үү. Сандаг-Очир гишүүнээр тасаллаа. 

Сандаг-Очир гишүүнд микрофон өгье. 

Ц.Сандаг-Очир: Баярлалаа. Гишүүддээ өдрийн мэнд хүргэе. Би энэ хуулийн төслөөс нэг юм ойлгохгүй байгаа. Одоо ингээд хуулийн төслөөрөө 7 сарын 1-нээс гээд байгаа. Гэтэл одоо бас 1 сарын 1-нээс хэрэгжүүлж өгөөч гэдэг ийм санал хүсэлтүүд яваад байна. 
Одоо 7 сарын 1-нээс гээд явахаар 94 тэрбум төгрөгийн асуудал яригдаж байна. Хэрвээ 1 сарын 1-нээс гэвэл дахиад 198 тэрбум төгрөгийн асуудал яригдана. Тэгээд Ариунзаяа сайдын ярианаас болохоор энэ сан хоорондын зохицуулалт хийнэ гэж яриад байгаа. Засгийн газар яг энэ дээр ямар байр суурьтай байгаа юм бол энэ эх үүсвэрийг яг хаанаас нь гаргаж байгаа юм. Төсвийн тодотгол хийх гээд байна уу? Эсвэл сан хооронд нь зохицуулалт хийж ковидын хуулиараа ингэж одоо хэрвээ одоо зохицуулалт хийвэл 1 сарын нэгнээс гэвэл эх үүсвэр хүрэлцэх үү. Тооцоолсноор.

7 сарын 1-нээс хэрэгжих 94 тэрбум төгрөг хэрвээ байна уу зохицуулалт хийе гэж. 94 тэрбумын зохицуулалт хийж болох уу. Энийг л нэг өнөөдрийг хүртэл хаанаасаа гаргах гээд байгаа юм болдоо гэж ингэж асууж байна. Энэнд хариулж өгөөч. 
Баярлалаа.

М.Оюунчимэг: Маш олон хүний бас хариулт хүсэж байгаа асуултыг Сандаг-Очир гишүүн сая тавилаа. Ариунзаяа сайд яг тодорхой хариулт өгнө үү. Бас өнөөдрийн хуралд Сангийн яамнаас хүн цахимаар оролцож байгаа. Сангийн яам Санжаадорж дарга бас энэ дээр тодорхой хариулт өгнө үү. Одоо энэ бол эцсийн хэлэлцүүлэг байгаа. Тийм учраас яг ийм журмаараа үүнийг ингэж хэрэгжүүлэх бололцоотой. Эсвэл одоо ийм бодлого барьж байна гэдгээ маш тодорхой хариулахыг хүсэж байна. Ариунзаяа сайдад микрофон өгье. 

А.Ариунзаяа: Сайн байцгаана уу, гишүүд ээ. Сандаг-Очир гишүүний асуултад хариулъя. Манай нийгмийн даатгалын санд бол 4 дэд сангууд байна. Энд бол тэтгэврийн сан, үйлдвэрлэлийн ослын буюу мэргэжлээс шалтгаалах өвчлөлийн сан. Тэтгэмжийн сан, ажилгүйдлийн сан гэсэн ийм 4 сан байгаа. Ковидын тухай хуулиар сангууд хооронд нь гүйлгэх зөвшөөрөл нь олгогдож өнгөрсөн жилийн хувьд шимтгэл чөлөөлөлт болон ажилгүйдлийн сангаас одоо аж ахуйн нэгж байгууллага ажилтан хүндрэлд орсон бол 200 мянган төгрөгийн тэтгэлгийг 3 сарын хугацаанд өгсөн байгаа. 
Эдгээр олголтууд нь сан хооронд хэдийгээр гүйлгэж бид нар 1 сан нь үлдэгдэлтэй нөгөө сангууд нь алдагдалтай байлаа гэхэд хооронд нь гүйлгээд энэ зохицуулалтуудыг хийсэн гэж ойлгоно. Энэ зохицуулалтуудыг өнгөрсөн жил хийхэд нийт 682.5 тэрбум төгрөгийн хоорондын зохицуулалтуудыг хийсэн бөгөөд үүнийг бол бид нар Сангийн яамтай бас одоо тооцоо нийлж төсвийн бололцоотой үед энэ зарцуулагдсан сангуудыг нөхөн дүүргэлт хийнэ гэсэн төлөвлөгөөтэй ажиллаж байгаа. Үүнтэй нэгэн адилаар өнөөдөр одоо гарч байгаа шийдвэр нь ямар байхаас хамаараад хичнээн төгрөгийг сан хооронд гүйлгэж, хичнээн төгрөгийг дараад нь Сангийн яамтай тооцоо нийлж төсөв дээр бүртгэгдэж авлагаа авагдах вэ гэдэг нь яригдана аа. 
Одоогийн байдлар хэрэвзээ энэ жилийн хувьд бид нар төсвөө батлуулахдаа 189 тэрбум төгрөг нийгмийн даатгалын шимтгэл нэмэгдсэнээр илүү орж ирнэ гэсэн төлөвлөгөөтэй төсөвт тусгасан байгаа. 

Тэгэхээр одоогийн байдлаар бол 33 тэрбум төгрөг орчихсон байна. Хэрэв 1 сарын 1-нээс хэрэгжүүлж эхэлнэ гэх юм бол 33 тэрбум төгрөг илүү авлагатай байгаа учраас үүнийг эргүүлж гарган дараагийн сарууддаа шилжүүлнэ гэсэн ийм ойлголтоор явна. 
М.Оюунчимэг: Ариунзаяа сайдад 1 минут нэмж өгье. 

А.Ариунзаяа: Хэрвээ 1 сарын 1 сарын 1-нээс хэрэгжүүлэх юм бол 140 тэрбум төгрөгийн орох байсан орлого маань тасарна. Энэ бол нэмэлтээр хэрэгцээтэй болно гэсэн тооцоолол гарч байгаа. Хэрэвзээ 7 сарын 1-нээс байх юм бол он дуустал 94.6 тэрбум төгрөгийн одоо тасалдал үүсэх нь байна шүү. Оны сүүл рүү ер нь бол хүндрэлтэй нөхцөл байдал үүсэх нь ээ гэдгийг бид нар хэлж ийм санхүүгийн тооцооллыг танилцуулаад байгаа юм аа. 
М.Оюунчимэг: Зохицуулах бололцоотой гэсэн үү, бололцоогүй гэсэн үү Ариунзаяа сайдаа. Санжаадоржийн байр суурийг сонсъё Сангийн яамнаас эцсийн хэлэлцүүлгийнх нь өмнө. 
Санжаадорж.

М.Санжаадорж: Сандаг-Очир гишүүний асуултад хариулъя. Тэгэхээр нэгдсэн төсөв маань бол 4 төсөвтэй. Үүний нэг нь бол нийгмийн даатгалын сан өөрөө бие даасан төсөв байгаа. Энэ хууль ингээд батлагдаад хэрэгжиж эхэлсэн тохиолдолд бол энэ Улсын төсөвтэй харилцдаг ганцхан харилцаа маань бол татаасын асуудал байгаа юм. Тэгэхээр 1 дүгээр ээлжид бол нийгмийн даатгалын сан дотор байгаа тэр 4 сан дотроосоо аль болох хэмнэлт бий болгоод тэндээсээ дутагдаж байгаа эх үүсвэрийг арга хэмжээ авна. 

Хэрэвзээ энэ маань бол хангалтгүй байж таарах юм бол бид нар татаас нэмэх л ганц арга зам үлдэж байгаа гэсэн үг. Татаас нэмэхийн тулд юу хийх ёстой вэ гэхээр улсын төсөв талдаа бол бид нар хэмнэлт үүсгээд үүгээрээ бол нийгмийн даатгалын санд өгч байгаа татаас. Энэ жилийн хувьд бол 2021 онд бол нийгмийн даатгалын санд бол бид нар 500 тэрбум төгрөгийн татаас өгч байгаа. Энэ татаас дээр бол эх үүсвэрээ нэмнэ гэсэн үг. Төсвийн тодотгол бол энэ асуудлаар бол хийгдэхгүй. Төсвийн тодотголын тухай асуудал бол төсвийн тухай хуульд заасан тусгай шаардлагууд байгаа. Тэр шаардлагынх нь дагуу л төсвийн тодотгол хийгдэх хуультай. Тэгэхээр хууль батлагдсан тохиолдол бол ийм хоёр арга замаар бол төсвийн тэр дутагдлыг эх үүсвэрийн дутагдлыг арга хэмжээ авна. 
Баярлалаа. 

М.Оюунчимэг: Сангийн яамны газрын дарга Санжаадорж даргад баярлалаа. Тэгэхээр Ариунзаяа сайд Санжаадорж дарга хоёроос би бас нэг зүйлийг тодруулчихъя. Яг үнэнийг хэлэхэд 7 сарын 1 гэдэг дээр бол эхний анхны хэлэлцүүлэг дээр Улсын Их Хурлын гишүүдийн бараг 90 хувь нь санал нэгтэй байсан л даа. Тэгээд бид нарт бас зарим нэг иргэдээс ялангуяа төрийн гэж хэлж болох төрийн албан хаагчдын зүгээс зарим ийм нэг 1 сарын 1-нээс болгож болох уу гэсэн асуулт тавьж ирээд байна л даа. Тэгэхдээ яах вэ төрийн албан хаагчид маань бүгдээрээ яг тогтвортой ажлын байртайгаа, дээрээс нь цалин хөлсөө яг авч байсан авч байгаа дээрээс нь иргэн бүрийн 300 мянгад хамрагдсан хүүхдүүдтэй гэр бүлд хүүхэд бүр 100 мянган төгрөг сар бүр авч байгаа. Үүнээс гадна тог цахилгаан гээд тодорхой хөнгөлөлтүүдэд яг бусдын нэгэн адил хөнгөлөлт эдэлж байгаа гэдэг утгаараа бас тодорхой хэмжээгээр энэ хувийн болоод аж ахуйн нэгжүүдийнхээ л 8.5-ыг ингээд 7 сарын 1-нээс хөнгөлөөд явчихъя. Иргэдээ ч гэсэн ингээд явж байгаа учраас бас энэ дээр манай үйлдвэрчний эвлэл төрийн байгууллагад ажиллаж байгаа иргэд маань бас наанатай цаанатай бодож хандаасай гэж би бодож байгаа юм. Дараа нь бид бол 2022 оны төсөв хэлэлцэх үед асуудлуудыг бас дараагийнхаа ирээдүйг хараад зохицуулах бололцоо байгаа гэдгийг хэлчихье. 
Тэгэхээр сая Санжаадорж дарга Ариунзаяа сайд хэллээ. Энэ Байнгын хорооноос дагаж мөрдөх журмын тухай ямар нэгэн хууль гаргаж зохицуулалт хийхгүйгээр Сангийн яам, Хөдөлмөр, нийгмийн хамгааллын яам маань зохицуулалтууд хийх бололцоо байна гэж ойлгож болох уу. Энэ дээр нэг хариулт өгөөч. 

М.Оюунчимэг: Ариунзаяа сайд хариулъя. Сая бол Сангийн яам тодорхой хариулт хийчихлээ шүү дээ. Нийгмийн даатгалын шимтгэл татаас болон бусад хүрээнд зохицуулалт хийх бололцоотой 7 сарын 1-нээс гээд. Тэгэхээр бол дагаж мөрдөх журмын зохицуулалт хийхгүйгээр шийдчих бололцоо байна гэж харж байна шүү дээ. Энэ дээр нэг хариулаад өг дөө.

А.Ариунзаяа: Сангийн яам, манай байр суурь бол ижилхэн байгаа. Бид ямар ч байсан энэ зохицуулалтыг хийхдээ төр талаасаа дааж одоо татаас тал дээрээ бүртгэл хийгдэнэ л гэсэн үг. 

М.Оюунчимэг: Тэгэхээр Ариунзаяа сайдаа Байнгын хорооноос шаардлагагүй энэ дээ зохицуулалт хийх бололцоотой гэж ойлголоо. Байнгын хорооноос яах баталгаажуулж үүн дээр түр өөрөө татаас тал дээрээ үүргээ хүлээнэ шүү гэдгийгээ л баталгаажуулж өгөх хэрэгтэй. Өнгөрсөн жилийн хувьд 682.5 тэрбум төгрөгийг сан хоорондын зохицуулалт хийсэн байгаа. Энэ бол татаас талдаа бүртгэгдээд ирэх одоо төсвүүд дээр суугдаад явах ёстой гэдгийг онцолж хэлмээр байна. Манай Сангийн яам ч гэсэн уг нь мэдэж байгаа. Гэхдээ бид нар бас тооцоогоо нийлээгүй л яваад байна. Энэ бол бас жаахан хүндрэлтэй байгаа. 
М.Оюунчимэг: Тооцоогоо сайн нийлээрэй. Байнгын хороо баталгаа гаргах бол албагүй л дээ. Тийм бол хууль байхгүй. Хэрвээ эцсийн хэлэлцүүлгээр 7 сарын 1-нээс гээд явчихвал саяын Хөдөлмөр, нийгмийн хамгааллын яам, Сангийн яам энэ зохицуулалтуудыг хийх үүрэгтэй болж байгаа шүү гэдгийг хэлчихье. Гишүүд асуулт асууж хариулт авч дууслаа. 

Улсын Их Хурлын гишүүн Энхтүвшин нарын 5 дугаар сарын 4-ний өдөр Улсын Их Хуралд өргөн мэдүүлсэн Нийгмийн даатгалын тухай хуульд өөрчлөлт оруулах тухай хуулийн төслийн эцсийн хэлэлцүүлгийг хийлээ. 

Байнгын хорооны санал, дүгнэлтийг би өөрөө уншчихъя. 

Хоёр дахь асуудалдаа оръё. Хэлэлцэх асуудал хоёр. Улсын Их Хурлын Т.Энхтүвшин нарын 2021 оны 5 дугаар сарын 14-ний өдөр өргөн мэдүүлсэн нийгмийн даатгалын тухай хуулиудыг хэрэглэх журмын тухай хуульд өөрчлөлт оруулах тухай хуулийн төслийн анхны хэлэлцүүлгийг хийнэ. 
Ажлын хэсэг бол хэвэндээ байгаа. Хөдөлмөр, нийгмийн хамгааллын сайд Ариунзаяа, Хөдөлмөр, нийгмийн хамгааллын яамны Бодлого, төлөвлөлтийн газрын дарга Хишигбаяр, Нийгмийн даатгалын ерөнхий газрын дарга Зоригт, Сангийн яамны Төсвийн зарлагын хэлтсийн дарга Санжаадорж гэсэн хүмүүс маань цахимаар оролцож байна. 
Хуулийн төслийг зүйл бүрээр хэлэлцэхээр байгаа. Хуулийн төслийн нэг дүгээр зүйлтэй холбогдуулан асуулт асуух гишүүд байвал нэрсээ өгөх үү. 
1 дүгээр зүйлийг нь уншаад танилцуулчихъя. Нийгмийн даатгалын тухай хуулиудын хэрэглэх журмын тухай хуулийн 33 дугаар зүйлийн 1 дэх хэсгийн 2021 оноос эхлэн тус бүр 9.5 хувьтай гэснийг 2021 оны 7 дугаар сарын 1-ний өдрөөс эхлэн тус бүр 8.5 хувьтай гэж. Мөн зүйлийн 2 дахь хэсгийн 2021 оноос эхлэн 12.5 хувиас гэснийг 2021 оны 7 дугаар сарын 1-ний өдрөөс эхлэн 11.5 хувиас гэж тус тус өөрчилсүгэй гэсэн зүйл байгаа. 

Асуулт асуух гишүүд байна уу? 

Алга байна. Улсын Их Хурлын гишүүн Чинзориг гишүүн зарчмын зөрүүтэй санал гаргасан. Сая хэвлэлийн бага хуралтай гээд хуралд орохоор гарлаа. Би энийг танилцуулчихъя. 

Зарчмын зөрүүтэй санал байгаа. Улсын Их Хурлын гишүүн Оюунчимэг, Чинзориг нарын гаргасан, Анужин гишүүн бас орсон байгаа. Төслийн 1 дүгээр зүйлийн 2021 оноос эхлэн тус бүр 9.5 хувьтай гэсний дараа 2021 оны 1 дүгээр сарын 1-ний өдрөөс 7 дугаар сарын 1-ний өдрийг хүртэл тус бүр 9.5 хувь гэж. Мөн зүйлийн 2021 оноос эхлэн 12.5 хувиас гэсний дараа 2021 оны 1 дүгээр сарын 1-ний өдрөөс 7 дугаар сарын 1-ний өдрийг хүртэл 12.5 хувиас гэж тус тус нэмэх. Энэ дээрээ нөгөө манай гишүүд анхааралтай байгаарай. Өмнө нь нөгөө анхны хэлэлцүүлэг явж байх үед 2021 оноос эхлэн тус бүр 9.5, 12.5 гээд нөгөө он сараа тавиагүй ингэж орж ирсэн байгаа. Тэгээд он сар нь өөрөө 1 сарын 1-ний өдрөөс 7 дугаар сарын 1-ний өдрийг хүртэл гэж болж өөрчлөгдөж байгаа шүү. Өөрчлөгдөж биш зүгээр нөгөө үг найруулгын алдаагаа засаж байгаа гэсэн үг шүү. 
Гишүүд санал хураалтдаа бэлдээд эхлээд туршилтын санал хураалт явуулъя. Гишүүд цахимаар I Pad-аараа санал хураалтад оролцохоор байгаа. Туршилтын санал хураалт.

Батлут гишүүн, Ганбаатар гишүүн, Сарангэрэл гишүүн, Саранчимэг гишүүн, Туваан гишүүн санал хураалтад оролцоорой. Өмнө нь нөгөө нэг он сараа бичээгүй байсныг бичсэн найруулгын алдааг засаж байгаа гэсэн үг шүү. 

Дахиад нэг санал хураалт явуулъя. Туршилтын санал хураалт гишүүд ээ. 

Гишүүд бэлдэж байх хооронд Сандаг-Очир гишүүн асуулт асууя гэж нэр өгсөн юм байна. Сандаг-Очир гишүүний микрофоныг өгье. 

Баярлалаа. 

Ц.Сандаг-Очир: Наадах чинь юу болгоод завааруулаад, жонхууруулаад байна вэ. 7 сарын 1-нээс л хэрэгжиж байна гээд явж байсан. Одоо болсон чинь 1 сарын 1-нээс 7 сарын 1 хүртэл гэж юун дээр санал хураалгаад байна. Би ойлгохгүй байна. Маш тодорхой хэлж өгөөч. 
М.Оюунчимэг: Сандаг-Очир гишүүн ээ, энэ хэрэглэх журмын тухай хуульд өөрчлөлт оруулах гишүүдийн өргөн барьсны анхны хэлэлцүүлгийг өнөөдөр хийж байгаа шүү дээ. Энэ эртээд нөгөө 2021 оноос гээд сар өдрийг нь тавиагүй санал хураалт явагдсан учраас тэр найруулгыг л засаж байна гэсэн үг. Тэрнээс биш өөр ямар нэгэн өөрчлөлт юм уу он сар дээр гарч байгаа өөрчлөлт байхгүй. Зүгээр л найруулгын алдаагаа засаж байгаа гэсэн үг. Гишүүд өргөн барихдаа он сараа орхиод 2021 оноос эхлэн гээд явчихсан. Эртээр Ариунзаяа сайд тайлбарлаад байсан шүү дээ. Нөгөө он сар өдрөө орхисон байна. Энийгээ тавихгүй бол энэ чинь дараа нь зөрчил үүсгэх магадлалтай гэсэн тийм учраас хэрэглэх журмын тухай хуулийнхаа дагуу л зохицуулалтаа хийж байгаа гэсэн үг. Зүгээр үг үсгийн найруулгынхаа зохицуулалтыг хийж байна гэсэн үг. Одоо ойлгосон уу Сандагаа гишүүн ээ. 

Сандаг-Очир гишүүн тодруулъя. 

Ц.Сандаг-Очир: Тэгэхээр манай өргөн барьсан Энхтүвшин гишүүн эд нарын санаачилсан энэ бүгд хуулийн төсөл санаачилсан гишүүд бүгд ойлгож байгаа юу. Маш тодорхой байгаа юу. Зөвшөөрч байгаа юу. Сандаг-Очир гишүүнээ би энд хариулъя. Энхтүвшин гишүүн та болоо энэ гишүүдийн өөрсдөө өргөн барихдаа харин нөгөө 2021 оноос эхлэн 9.5 хувьтай гээд алдаатай оруулаад ирснээ өөрсдөө хэлээд энийг энэ анхны хэлэлцүүлэг явж байх үед зарчмын зөрүүтэй санал гаргаж залруулж өгөөч гэж өөрсдөө хүссэн байгаа юм. Тэгэхгүй бол нөгөө 2021 оноос эхлэн тус бүр 9.5 хувьтай гэхээр 2021 он тэр чигээрээ орж байгаа юм шиг тийм санхүүгийн хувьд ч маш том зөрчил үүсэхээр байгаа. Тэгээд өөрсдөө нөгөө 7 сарын 1 гэдгээ орхисон байна. Ингээд өөрсдөө Энхтүвшин гишүүн эд нар засаж оруулж ирсэн байгаа юм. 

Байнгын хорооны зөвлөхүүдтэй нийлж байгаад.

Гишүүд асуулт асууж, хариулт авч дууслаа. 

Одоо яг санал хураалт гишүүд ээ, анхааралтай байгаарай. 

Саранчимэг, Жаргалмаа гишүүн маань сая орж байсан. Энэ нөгөө тийм гэдгээ дарж байж энэ маань алдаагүй болно гэсэн үг шүү. 
Сандаг-Очир гишүүн зарчмын зөрүүтэй санал хураагаад саяын санал хураалтыг хүчингүй болгоё гэсэн горимын санал гаргах уу? 

Сандаг-Очир гишүүн сонсож байна уу? Сандаг-Очир гишүүн горимын санал гаргая. 

Ц.Сандаг-Очир: Баярлалаа. Гишүүд маань бас нөгөө цахимаар хуралдаж байгаа учраас янз бүрийн байдал бас хөдөө гадаа томилолттой яваа гишүүд байгаа юм байна шүү дээ. Тэгээд санал ингээд унаад байна. Тийм учраас энэ зарим нэгийнх нь сүлжээ орж гараад байгаа юм. Тийм учраас саяын санал хураалтыг хүчингүй болгож дахин санал хурааж өгөөч ээ. 

М.Оюунчимэг: Ихэнх гишүүд орон нутагт болоод гадуур ажиллаад яваад байгаа учраас саяын санал хураалтыг дахин явуулах Сандаг-Очир гишүүний гаргасан хүчингүй болгоё гэсэн санал хураалтыг явуулъя. 

Гишүүд санал хураалтад идэвхтэй оролцоно уу. Саранчимэг гишүүн, Бейсен гишүүн сая орсон байна. Саяын санал хураалтыг хүчингүй болгоё гэсэн горимоор санал хураалт гишүүд ээ. 

Санал хураалт.  Түрүүний санал хураалтыг хүчингүй болгох санал хураалт маань дэмжигдлээ. Тэгэхээр санал хураалтыг дахин явуулна гэсэн үг. 
Эрхэм гишүүд ээ, эцсийн хэлэлцүүлэг дээр энэ бас чухал шүү, анхааралтай байгаарай. Дэмжье гэсэн горимоор санал хураалт 7 сарын 1-нээс. Зарчмын зөрүүтэй саналыг дэмжье гэсэн горимоор санал хураалт. 63.6 хувийн саналаар санал дэмжигдлээ. 

Ингэснээр дахиад уншаад танилцуулчихъя. Төслийн 1 дүгээр зүйлийн 2021 оноос эхлэн тус бүр 9.5 хувьтай гэсний дараа 2021 оны 1 дүгээр сарын 1-ний өдрөөс 7 дугаар сарын 1-ний өдрийг хүртэл тус бүр 9.5 хувь гэж, 2021 оноос эхлэн 12.5 хувиас гэсний дараа 2021 оны 1 дүгээр сарын 1-ний өдрөөс 7 дугаар сарын 1-ний өдрийг хүртэл 12.5 хувиас гэж тус тус нэмэх. Энэ сая дэмжигдлээ гэсэн үг.

Хуулийн төслийн 2 дугаар зүйлтэй холбогдуулан асуулт асуух гишүүн байна уу? Асуулт асуух гишүүд алга байна. 
Бейсен гишүүн түрүүний саналыг дэмжсэнээр бүртгэж өгөөрэй гэсэн байна. Тэгэхээр Бейсен гишүүнийг дэмжсэнд тооцоорой. 

Ингээд хуулийн төслийг зүйл бүрээр нь хэлэлцэж дууслаа. Энэ хуулийг 2021 оны 7 дугаар сарын 1-ний өдрөөс эхлэн дагаж мөрдөнө гэж байгаа. Ингээд өнөөдөр Нийгмийн бодлогын байнгын хороогоор эхнийх нь нөгөө эцсийн хэлэлцүүлгийг хийж дууссан бол сая хоёр дахь нь дагалдах хуулийн анхны хэлэлцүүлгийг хийж дууслаа. 

Хуулийн төслийн анхны хэлэлцүүлгийг хийсэн Байнгын хорооны санал, дүгнэлтийг Улсын Их Хурлын чуулганы нэгдсэн хуралдаанд Чинзориг гишүүн, аан за Сандаг-Очир гишүүн уншина. 

Ингээд Нийгмийн бодлогын байнгын хорооныхоо хуралдаанд идэвхтэй оролцсон гишүүддээ баярлалаа. Ажлын хэсэгтээ баярлалаа. Өнөөдрийн хэлэлцэх асуудал үүгээр өндөрлөж байна. 

Анхаарал хандуулсанд баярлалаа. 

Дууны бичлэгээс буулгасан: 

ХУРАЛДААНЫ ТЭМДЭГЛЭЛ 

ХӨТЛӨХ АЛБАНЫ ШИНЖЭЭЧ

                 П.МЯДАГМАА

